
Civilno društvo oštro osuđuje sporazum o ustavnim promjenama koji produbljuje diskriminaciju!
 

Sporazum o ustavnim promjenama koji su najavili predstavnici dva HDZ-a, za koji tvrde da imaju podršku SDP-a, predstavlja korak nazad u smislu implementacije standarda iz Europske konvencije o ljudskim pravima. 

Naime, prema izjavama zvaničnika HDZ-ova, tri konstitutivna naroda postaju izborne jedinice na osnovu rezultata budućeg popisa stanovništva. U praksi bi to značilo da stotinjak hiljada birača iz ZHK i HNK ima mogućnost da izabere dovoljno članova hrvatskog kluba u Domu naroda FBiH da blokira donošenje odluka u BiH na isti način na koji to danas rade predstavnici Republike Srpske zloupotrebljavajući mehanizam entitetskog glasanja.

Ovaj sporazum bi u praksi značio da se u BiH građanski identitet potpuno zatire zbog činjenice da bi glas u Sarajevu, Tuzli, Zenici, Travniku i Bihaću vrijedio nekoliko puta manje nego glas u Širokom Brijegu. U smislu građanskih prava, ovo rješenje bi predstavljalo veći korak unazad nego uvođenje trećeg entiteta, za koji se HDZ-ovi otvoreno zalažu. Pored regionalne diskriminacije, ovo rješenje dodatno povećava diskriminaciju prema građanima BiH koji ne pripadaju niti jednom od tri konstitutivna naroda, ili naprosto ne žele da se njihova politička i građanska prava uvjetuju etničkim opredjeljivanjem. 

Imajući u vidu da predstavnici civilnog društva, uključujući i medije, nisu bili uključeni niti obaviješteni o ovom srednjovjekovnom sporazumu, tražimo da se razgovori o ukidanju diskriminacije iz pravnih normi u BiH vode transparentno, uz prisustvo predstavnika Vijeća Europe, Venecijanske komisije i predstavnika civilnog društva iz BiH.
Ukoliko se HDZ-ovi i SDP ogluše na naše zahtjeve, to bi moglo dovesti i do kampanje civilnog društva da građani bojkotuju popis koji bi doveo do produbljivanja diskriminacije i potpunog potiranja mogućnosti da u BiH građanski identitet dobije jednak tretman kao i etnički. Naš stav je da je Bosna i Hercegovina više nego prosti skup tri etnička plemena, što presuda Sejdić-Finci i potvrđuje, i zato smo spremni na otvorenu konfrontaciju sa predstavnicima etničkih stranaka koje žele konačnu podjelu BiH.

